
Die Bybel verkondig die kinderdoop
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 89:1,2,6 

Geloofsbelydenis

Wet

Ps. 119:22,33
Gebed

Ps. 81:1,11,12
Skriflesing en prediking 

Doopbediening

Ps. 105:5

Gebed

Sb. 8-1:1,2 

Seëngroet

Skets

Teks: Handelinge 2:38,39
Dikwels word ons gekonfronteer met gelowiges wat sê dat die kinderdoop onbybels is.  Verskeie redes word dan voorgehou.  In hierdie preek gaan ons kyk wat die Bybel daaroor leer.
Die eenheid tussen Ou Testament en Nuwe Testament 
Die Bybel bestaan uit twee dele.  Staan die twee dele teenoor mekaar, of vul die twee mekaar aan?
Die Nuwe Testament is in die Ou Testament opgesluit.  Die Ou Testament is in die Nuwe Testament vervul.

Die verbond van die Ou Testament en Nuwe Testament
Daar is dus nie verskillende verbonde nie.  Een verbond geld in Ou Testament en Nuwe Testament.  Wat is die verbond?  Dit is God se “kontrak” met gelowiges dat Hy hulle God sal wees en hulle sy volk (Jer 31:31 en Hebr. 8:8).
Die verband tussen die verbondsteken van die Ou Testament en die Nuwe Testament 
Die inhoud van die ou verbond word in die nuwe verbond vervul.  Daarom dat die verbondteken ook nou op die vervulling van die verbond wys.  Besnydenis met bloed wys vooruit na Christus.  Doop met water wys na die resultaat van Christus se verlossings en versoeningswerk. (Sien Kol 2:11-12)
Gevolgtrekking 

Uit wat ons nou gehoor het, wat die antwoord op die volgende vraag: Is die doop teken en seël van God se redding aan ons óf is dit ons teken en seël aan ons God dat ons glo?  Duidelik is dit God se teken aan ons.  Dit is God se teken aan ouers en hulle kinders.  Verbondskinders behoort gedoop te wees!
Preek
Geliefdes in ons Here Jesus Christus

Later vanoggend gaan die sakrament van die doop aan ŉ verbondskindjie bedien word.  Die dogtertjie wat die doop gaan ontvang, is bietjie meer as ŉ maand oud.
Ek wil dat ons vanoggend in die prediking aan die saak van die kinderdoop aandag gee.  Dit is nodig dat ons weet hoekom ons kinders doop, want ons kry dikwels kritiek oor die feit dat ons kinders doop.  Die afgelope week weer het ŉ lidmaat my gekontak oor kollegas wat hom by die werk oor die kinderdoop gekonfronteer het.
Teenstanders van die kinderdoop baseer gewoonlik hulle kritiek op twee bene:

· Die eerste argument waarmee hulle kom is:  Gee vir my die vers in die Bybel waar wys dat kinders gedoop is.

Nou, nêrens in die Bybel is daar ŉ vers wat letterlik verwys na kinders wat gedoop is nie.

· En dan, as ons nie vir hulle ŉ vers kan gee nie, kom hulle met wat hulle dink die uitklophou is.  Hulle wys daarop dat die opdrag in die Nuwe Testament is dat jy moet glo en jou laat doop.   Hulle haal verskillende teksgedeeltes aan waar die opdrag dat jy moet glo en jou laat doop, letterlik so staan.  Dan kom hulle met die argument: ŉ klein babatjie kan nog nie glo nie.  Daarom kan ŉ klein babatjie hom of haar nie laat doop nie.  En dan stel hierdie mense:  die kinderdoop is onbybels!
Die vraag wat ek vanoggend gaan beantwoord is:  Is die kinderdoop onbybels?  Al is daar nie ŉ vers in die Bybel wat verwys na kinders wat gedoop is nie, en al is die opdrag dat jou moet glo en jou laat doop baie duidelik, is dit dan verkeerd om kinders te doop?
Gemeente, nee. Die kinderdoop is nie onbybels nie!  Een van ons hoog geagte voorganger Gereformeerde dominees, Totius, het oor hierdie saak gesê:  Ons het nie een vers in die Bybel nodig wat die kinderdoop leer nie, ons het die hele Bybel wat dit leer.  Kom ek wys julle in hierdie preek hoe dit waar is.

Die eerste saak waaraan ons moet aandag gee, is 

die verhouding tussen die Ou Testament en die Nuwe Testament.

Broers en Susters, ek glo dat almal van ons weet dat die Bybel in twee groot dele opgedeel word.  Die een deel is die Ou Testament en die ander deel is die Nuwe Testament.

Wat is die verskil tussen die twee testamente?

Die grootste verskil is dat die Ou Testament die openbaring van die Here voor die koms van Christus beskryf.  Die Nuwe Testament beskryf die openbaring van die Here tydens, deur en na die koms van Christus.

Daar is ook ander verskille.  Een belangrike handel oor wie die kinders van die Here is.  
· In die Ou Testament is die volk Israel die volk van die Here.  Hierdie ooreenkons van die Here om Israel sy volk te maak, word die Ou verbond genoem.

· In die Nuwe Testament brei die Here sy kindskap uit na almal wat glo.  Alle mense wat in die Here Jesus Christus glo, maak nie saak tot watter taal of volk of nasie hulle behoort nie, is kinders van die Here.  Hierdie ooreenkoms van die Here dat almal wat in Christus glo, deel van sy nuwe volk is, word die Nuwe Verbond genoem.
Vir die doeleindes van vanoggend se preek, gaan ek nie na nog verskillende tussen die Ou Testament en Nuwe Testament kyk nie.

Nou is die vraag: wat is die verhouding tussen die Ou Testament en die Nuwe Testament?

As ons hierdie vraag wil beantwoord, is daar een van twee moontlikhede:
· Of die Ou Testament en Nuwe Testament staan teenoor mekaar.

· Of die Ou Testament en die Nuwe Testament is ŉ eenheid wat mekaar aanvul.

Wat beteken dit as ons sê dat die Ou Testament en Nuwe Testament teenoor mekaar kan staan?
As ons die verhouding van die Ou Testament en Nuwe Testament as teenoorstaande teenoor mekaar sien, dan gaan ons van die standpunt uit dat die Ou Testament nietig verklaar is en dat die Nuwe Testament ŉ splinternuwe ooreenkoms van die Here met sy volk is.
Nou is dit so dat baie teenstanders van die kinderdoop die verhouding Ou Testament en Nuwe Testament as teenoorstaande sien.  Of al erken hulle dit nie, gebeur dit in wese so wanneer hulle die kinderdoop verwerp!  
· Volgens hierdie mense is die volk van die Here in die Ou Testament die Israeliete.  As jy ŉ Israeliet was, dan was jy weens jou afkoms, jou volksverband, jou geboortereg, ŉ kind van die Here.  
· Hierteenoor, so sê hierdie mense, is die ou verbond in die Nuwe Testament nietig verklaar.  Die volk van die Here in die Nuwe Testament almal wat in Jesus Christus as hulle verlosser glo.  Dit maak dus nie saak wat jou afkoms is nie, as jy besluit jy glo in die Here, dan is jy deel van sy volk.  En hierdie is iets heel anders as wat die Ou Testament  leer, daarom is die Ou Testament nietig verklaar.
Om hierdie standpunt te bewys, haal hierdie mense dan verskeie tekste uit die Nuwe Testament aan wat sê dat die Ou Verbond nietig verklaar is. 
Die vraag is egter:  Is hierdie mense reg?  Is die Ou Testament regtig nietig verklaar? ... ... ...
Die ander standpunt is dat die Ou Testament en die Nuwe Testament ŉ eenheid is wat mekaar aanvul.
As ons die verhouding van die Ou Testament en Nuwe Testament as aanvullend sien, dan is die Ou Testament nie nietig verklaar nie. Die Nuwe Testament gee egter nuwe dimensies en nuwe implikasies (miskien kan ons sê:  verdieping) aan wat in die Ou Testament geopenbaar is.
Volgens hierdie tweede siening is beide Ou Testament en Nuwe Testament God se Woord en God verander nie.  
· God maak egter dit wat Hy voorheen dalk minder duidelik gesê het, later van tyd meer duidelik.  
· So kan ons dus sê dat God in die Ou Testament die fondament lê van wat Hy wil hê mense moet weet.  Die Nuwe Testament is dan die mure wat op die fondament van die Ou Testament gelê is.  
· Nog ŉ beeld (wat die Bybel self ook gebruik) is dat die Ou Testament was soos om deur ŉ sluier te kyk.  As mens deur ŉ sluier kyk, dan sien mens nie so duidelik nie.  In die Nuwe Testament is die sluier weggeneem en sien mens nou duidelik.

· Met ander woorde:  In die Ou Testament het God iets geopenbaar.  In die Nuwe Testament word dit wat reeds in die Ou Testament geopenbaar is, net in volle duidelikheid gegee.

Nou is daar selfs een ding waarop ek julle aandag in ons teks in Handelinge 2 wil vestig.  Na die uitstorting van die Heilige Gees verduidelik Petrus vanaf verse 14 tot 36 wat daar gebeur het.  En let op!  In sy preek maak Petrus ŉ klomp aanhaling vanuit die Ou Testament.  

En wat is die doel van die aanhalings?

Die doel is om te bewys dat dit wat nou net tydens die uitstorting van die Heilige Gees gebeur het, reeds in die Ou Testament geprofeteer het.  Dit wat nou net gebeur het, is nie iets nuuts nie. Dit staan nie teenoor wat die Jode (Israeliete)  geglo het nie.  Dit is vervulling van wat hulle geglo het!

Duidelik leer Handelinge 2 ons in sy geheel dat die Ou Testament en Nuwe Testament ŉ eenheid is! ... ... ...

Iets wat ek vroeër na verwys het, is die leer van die verbond

Wat is nou weer die verbond?
Die verbond is daardie ooreenkoms wat die Here met sy volk aangegaan het dat Hy vir hulle ŉ God sal wees en hulle vir hom ŉ volk.  

ŉ Verbond is ŉ kragtige ooreenkoms.  Ons kan ook sê dit is ŉ kontrak.  Net soos daar in ŉ kontrak klousules is wat twee partye sterk aan mekaar verbind, so is daar in die verbond klousules wat die Here sterk aan sy volk verbind.
· Aan die een kant is daar klousule van voordeel.

Die voordeel van die Here in die verbond is dat Hy ŉ volk kry wat Hom dien en eer en wat Sy mense is.  Die voordeel vir die Israeliete in die Ou Testament en die gelowiges in Christus in die Nuwe Testament is dat hulle ŉ God het wat hulle liefhet, versorg, onderhou en beskerm.
· Daar is egter ook klousules van implikasie
Daar is twee tipes implikasie. Die eerste is die implikasie vir getrouheid aan die verbond.

Die implikasie vir die Here is dat Hy sy volk moet versorg, beskerm, lei en bewaar.  Die implikasie vir die volk van die Here (in die Ou Testament die Israeliete en in die Nuwe Testament die gelowiges in Christus) is dat hulle gehoorsaam aan die Here hulle God moet wees.

Die tweede implikasie is vir ontrouheid aan die verbond.

God is getrou. God is altyd getrou aan sy verbond.  ŉ Implikasie vir mense wat ontrou aan God se verbond is, is egter dat hulle nie God se genade en liefde sal ervaar nie, maar sy oordeel.
Nou weer eens, jou siening of die Ou Testament teenoor die Nuwe Testament staan, en of die Ou Testament en Nuwe Testament ŉ eenheid is, bepaal jou siening van God se verbond.  

· As jou siening is dat die Ou Testament teenoor die Nuwe Testament staan, dan geld die verbond van die Ou Testament nie meer nie.  Dan het daardie verbond ophou bestaan.  Dan stel God ŉ splinternuwe verbond in die Nuwe Testament in wat niks met die verbond van die Ou Testament te doen het nie.

· As jou siening is dat die Ou Testament en die Nuwe Testament ŉ eenheid is, dan is jou siening dat die verbond van die Ou Testament en die verbond van die Nuwe Testament in wese ŉ eenheid is. Dit is dieselfde verbond.  Die voorwaardes van die verbond het egter verdieping ondergaan.  Die voorwaardes word dan meer duidelik geformuleer in die Nuwe Testament as in die Ou Testament.
Gemeente, reeds het ek uit Handelinge 2 gewys dat die profesieë van die Ou Testament vervulling in die Nuwe Testament vind.  Die Ou Testament staan dus nie teenoor die Nuwe Testament nie.  Die verbond van die Ou Testament staan dus nie teenoor die nuwe verbond waarvan die Nuwe Testament getuig nie.  

Die Ou Testamentiese verbond word verdiep, vernuwe.  Daarom praat ons van ŉ nuwe verbond in die Nuwe Testament.

· Die wese van die verbond is steeds dieselfde.  God gaan ŉ ooreenkoms aan om mense sy volk, sy nasie te maak.  Hy sal vir sy mense sorg.  Sy mense moet Hom bly dien.
· Die vereistes van die verbond word egter verdiep, vernuwe, duideliker gestel.

Hoor mooi!  Die nuwe verbond van die Nuwe Testament is in wese dieselfde as die verbond van die Ou Testament.  Die VEREISTES van die verbond word egter DUIDELIKER GESTEL.

Dit sien ons die beste in die teken van die verbond: ook genoem die verbondsteken.

Broers en Susters, ek het netnou gesê dat die verbond ŉ kragtige ooreenkoms is.  Ons kan dit vergelyk met ŉ kontrak.  

Nou, ŉ kontrak kan opgestel word, maar wanneer word die kontrak geldig?

ŉ Kontrak word geldig die oomblik wanneer beide partye die kontrak onderteken het.

Nou is die ongelooflike van God se verbond, dat Hy die verbond opgestel en ingestel het.  Hy het die verbond ook by wyse van spreke onderteken.  Ons aanvaar bloot sy (by wyse van spreke) ondertekening van die verbond om daarin te deel.
In die Ou Testament het die Here sy verbond met Abraham ingestel.  In Genesis 17 lees ons dat Abraham 99 jaar oud was toe die Here formeer sy verbond met Abraham opgerig het.  Die teken wat die Here aan Abraham gegee het, en wat Abraham moes aanvaar om in die verbond te deel, was die besnydenis.

Nou let mooi op wat staan in Genesis 17:

Uit hierdie teks wil ek drie dinge vir ons uitlig.  

· Die eerste is dat die Here praat van SY VERBOND wat Hy tot stand bring.  Hy vra nie toestemming om die verbond op te rig nie.  Hy stel dit as ŉ feit.
· Die tweede is dat Abraham instem om deel van die verbond te wees deur Hom te laat besny.  Die verbondsteken is die besnydenis.  

Nou, hoe oud was Abraham nou weer toe hy hom in gehoorsaamheid laat besny het?

Hy was 99 jaar oud!

· Die derde wat ek vir ons wil uitlig is dat God die verbond nie net met Abraham oprig nie, maar ook met sy nageslag.

As Abraham deel in sy verbond, dan behoort Abraham aan die Here.  Maar nie net Abraham behoort aan die Here nie.  Ook Abraham se kinders behoort aan die Here!  

Daarom dat die seuntjies op 8 dae oud besny is.  Hulle hoef nie eers self die verbond te aanvaar nie.  Hulle pa behoort aan die Here.  Hulle behoort ook die Here.  Hulle pa bevestig hierdie troosvolle feit deur hulle in gehoorsaamheid te laat besny.

God se beloftes geld vir hulle pa en vir hulle.

Gemeente, nou kan ons vra:  maar hoekom was die verbondsteken die besnydenis?  Hoekom het die Here so ŉ operasie waar bloed vloei as verbondsteken gekies?
Onthou wat ons vroeër geleer het.  Die Ou Testament staan nie teenoor die Nuwe Testament nie.  Nee, die onduidelikheid van die Ou Testament word in die lig van die Nuwe Testament duidelik.

In die Ou Testament word nie so duidelik verduidelik hoekom die Ou Testament die besnydenis as verbondteken gehad het nie.  Die Nuwe Testament verduidelik dit wel.  In Kolossense 2:11 staan daar:

Let mooi op wat word oor mense gesê wat in Christus glo!

In vers 11 staan dat hulle wat in verbondenheid met Christus leef (m.a.w. in Christus glo) dat hulle saam met Christus besny is.  En hoe werk hierdie besnydenis wat elke Christen ontvang?

Dit werk so:  hulle sondige natuur is weggeneem.
Ek kan dit ook soos volg verduidelik.  By die fisiese besnydenis van die Ou Testament is die voorhuid van die volwasse gelowige of sy seuntjie afgesny.  Tydens hierdie afsnyding het bloed gevloei.

En God self gee hierdie teken.  Hy wil dat mense sien dat deur die afsnyding van die voorhuid en die bloed wat vloei, mense sy volk word.

Nou kry ons hierdie heerlike insig vanuit die Nuwe Testament dat ons sonde van ons af afgesny is. Hoe het dit gebeur?  Deur Jesus Christus Wie se bloed aan die kruis gevloei en wie se lewe van Hom afgesny is.  

Ons kan sê: in en deur Christus het ons het ŉ geestelike besnydenis ondergaan.  So leer Kolossense 2 ons.
Kolossense 2 stop egter nie hier nie.  Paulus trek in Kolossense die lyn nog verder. Hy sê ook wanneer hierdie geestelike besnydenis van ons plaasvind.  Hy sê dat dit by ons doop gebeur.  Ek verduidelik dit soos volg:
Jesus gee die opdrag dat hulle wat in Hom glo, hulle moet laat doop.  Maar wat is die implikasie van die doop?

Die doop simboliseer skoonwas.  Ons sonde word saam met Christus begrawe.  Ons skoon (sonder sonde) liggame lewe nou tot in ewigheid saam met Christus.

Kan jy nou die verband tussen die besnydenis en die doop sien?

Geliefde, as jy die Ou Testament teenoor die Nuwe Testament stel, verloor jy heerlike insigte in Christus se verlossingswerk. Die insigte vanuit die Ou Testament verdiep die heerlike waarhede van die Nuwe Testament.  Die Nuwe Testament kleur die Godsopenbaring van die Ou Testament in.

Kom ons keer terug na die opdrag om ons te laat doop in Handelinge 2:38-39.  Daar staan:

Broers en Susters, Kolossense 2 het reeds vir ons gewys dat daar ŉ verband tussen die besnydenis en die doop is.  Deur gedoop te word ontvang ons die geestelike besnydenis, al is ons nie fisies besny nie.    

Onthou hoe het die besnydenis van die Ou Testament gewerk:  Abraham is as volwassene besny.  So het Hy God se beloftes vir homself en sy kinders toegeëien. As teken dat God se beloftes ook vir sy kinders geld moes hy en sy nageslag hulle seuntjies op 8 dae besny.
Wat gebeur nou in Handelinge 2?

Die Heilige Gees is so pas uitgestort.  Petrus het so pas die verlossingswerk van Christus verduidelik as vervulling van die Ou Testament.  Nou kom die vraag van die omstanders:  Hoe kan hulle gered word?

Petrus antwoord:  Bekeer julle en laat julle gedoop word.  Die beloftes geld vir julle en julle kinders.

Volwassenes staan voor Petrus.  Hulle moet hulle bekeer en laat doop.  Die beloftes geld vir hulle ... ... en hulle kinders ... !   Net soos God se beloftes gegeld het vir Abraham ... ... en sy nageslag!
Wat is nou ons gevolgtrekking hieroor?

Broers en Susters, as jy die eenheid tussen Ou Testament en Nuwe Testament verwerp, dan is dit verstaanbaar dat jy die kinderdoop kan verwerp.  Nêrens kom die letterlike opdrag om kinders in die Nuwe Testament te doop nie.

Máár, as jy die Nuwe Testament as vervulling van die Ou Testament lees, as jy die eenheid tussen Nuwe Testament en Ou Testament respekteer, kan jy nie anders as om die doop as vervulling van die besnydenis te sien nie.  En dan kan jy nie anders as om as gelowige jou kinders te laat doop nie.

Immers, 

[image: image7.emf]Gevolgtrekking

Gevolgtrekking

1)

1)

Is die doop ons teken aan 

Is die doop ons teken aan 

God dat ons glo?  Nee

God dat ons glo?  Nee

2) Is die doop God se teken 

2) Is die doop God se teken 

aan ons dat ons aan Hom 

aan ons dat ons aan Hom 

behoort? Ja

behoort? Ja


Jou doop is nie jou teken aan God dat jy in Hom glo nie.  Die doop is God te teken aan ons wat ons in dankbaarheid aanvaar as bevestiging van sy belofte dat ons deur Christus skoongewas van ons sondes is!  En hierdie belofte geld nie net vir ons nie, dit geld ook vir ons kinders.  
Jy laat doop jou nie as bewys aan God dat jy glo nie.  Jy laat doop jou in gehoorsaamheid aan sy opdrag sodat jy ook sy bewys aan jou kan ontvang, jy en jou kinders, dat julle aan Hom behoort.

AMEN

Daar is net een verbond in die Bybel

		Die Ou Testamentiese verbond word verdiep, vernuwe.  Daarom praat ons van ‘n nuwe verbond in die Nuwe Testament.



		Die vereistes van die ou verbond word in die Nuwe Testament verdiep, vernuwe, duideliker gestel.

Kolossense 2:11-12

	11Deur julle verbondenheid met Hom is julle ook besny, nie met die besnydenis wat deur mense verrig word nie, maar met die besnydenis deur Christus, en dit bestaan in die wegneem van die sondige natuur van die mens. 12Dit het by die doop gebeur deurdat julle toe saam met Hom begrawe is. Deur julle verbondenheid met Hom is julle ook saam met Hom opgewek, omdat julle geglo het in die krag van God wat Hom uit die dood opgewek het. 








